Gweithdrefn ar gyfer ystyried ceisiadau ar gyfer derbyn ymgeiswyr sydd ag euogfarnau troseddol a cheisiadau ail-dderbyn i'r Brifysgol


1 Mae gan y Brifysgol ddyletswydd i ddiogelu buddiannau a lles pob aelod o gymuned y Brifysgol ac i asesu’r risg sy’n gysylltiedig â derbyn unrhyw unigolyn, ac mae'r rhain yn ffactorau a gaiff eu hystyried wrth asesu cais.

2 Mae'n rhaid i ymgeiswyr sy'n gwneud cais i astudio yn y Brifysgol, naill ai drwy UCAS neu yn uniongyrchol, ar gyfer unrhyw raglen astudio (wedi’i dysgu neu ymchwil), dicio’r blwch priodol ar y ffurflen gais os oes ganddynt euogfarn droseddol berthnasol heb ddarfod,[footnoteRef:1] neu os ydynt yn cwblhau dedfryd carchar am euogfarn droseddol berthnasol. [1:  (a relevant, unspent criminal conviction) I gael gwybodaeth ynghylch pryd y mae euogfarn wedi darfod/dod i ben, ewch i wefan Nacro: http://www.nacro.org.uk/publications/adviceleaflets.htm (edrychwyd arni yn Ionawr 2009). Nacro yw'r elusen lleihau troseddau sy'n gweithio i helpu cyn-droseddwyr, pobl dan anfantais a chymunedau difreintiedig.
] 


3 Yr euogfarnau troseddol perthnasol yw’r rhai sy’n ymwneud â throseddau yn erbyn person, boed o natur dreisgar neu rywiol, neu o ran troseddau sy’n ymwneud â chyflenwi cyffuriau neu sylweddau anghyfreithlon pan fo’r euogfarn yn ymwneud â delio neu fasnachu cyffuriau masnachol.

4 Yn ogystal, o ran cyrsiau penodol mewn pynciau proffesiynol, neu gyrsiau sy’n cynnwys cysylltiad â phlant neu oedolion agored i niwed, mae’n rhaid i ymgeiswyr ddatgelu gwybodaeth bellach a chael gwiriad y Swyddfa Cofnodion Troseddol (CRB). Rhoddir gwybodaeth ynglŷn â hyn wrth wneud cais ar gyfer rhaglen berthnasol. Mae’n rhaid i ymgeiswyr sydd yn y categori hwn hefyd ddatgan ar eu ffurflen gais a oes ganddynt euogfarn droseddol ai peidio. 

5 Bydd pob cais i’r Brifysgol yn cael eu hystyried yn y lle cyntaf ar sail gallu’r ymgeisydd i gymryd rhan yn y rhaglen astudio; ni fydd rhoi gwybod am euogfarn droseddol yn effeithio ar asesiad academaidd unrhyw gais. Pan fo datganiad o euogfarn droseddol neu pan fo’r ymgeisydd ar hyn o bryd yn y carchar, bydd y staff derbyn priodol yn yr Ysgol yn penderfynu a gaiff y cais ei dderbyn ar deilyngdod academaidd yn unig. Os nad yw'r cais yn dderbyniol ar sail academaidd, yna rhoddir gwybod i’r ymgeisydd trwy’r weithdrefn briodol bod y cais wedi ei wrthod.

6 Pan gaiff y cais ei dderbyn ar sail academaidd, yna ni fydd staff derbyn yr Ysgol yn cyfathrebu â'r ymgeisydd, ond yn hytrach byddant yn cyfeirio'r cais at y Rheolwr Derbyn, gan nodi fod y cais yn dderbyniol ar sail academaidd ond bod yr ymgeisydd wedi datgelu euogfarn droseddol. Bydd y Rheolwr Derbyn yn anfon llythyr safonol at yr ymgeisydd yn gofyn am ragor o wybodaeth am yr euogfarn droseddol ac yn egluro dyletswydd gofal y Brifysgol a chyfrinachedd unrhyw wybodaeth a roddir.

7 Os na dderbynnir ateb i’r llythyr hwn o fewn 14 diwrnod, yna caiff y cais ei wrthod.

8 Pan geir ateb, dylid ei anfon at y Cofrestrydd Academaidd. Bydd y Cofrestrydd Academaidd yn rhydd i dderbyn ymgeisydd os yw ef/hi yn ystyried nad yw’r drosedd a ddatgelwyd yn berthnasol neu ei bod o natur ddibwys na fydd yn golygu risg i’r Brifysgol neu gymuned y Brifysgol.

9 Pan fo angen ystyried cais ymhellach, bydd y Cofrestrydd Academaidd yn ymgynnull Panel Asesu Derbyniadau i’w ystyried. Bydd aelodaeth y Panel Asesu Derbyniadau yn dod o gronfa o aelodau o staff a gymeradwywyd gan y Bwrdd Academaidd. Bydd y Panel yn cynnwys y Cofrestrydd Academaidd neu ei enwebai, Dirprwy Is-Ganghellor neu aelod arall o staff uwch a enwebwyd gan y Dirprwy Is-Ganghellor (Cadeirydd) a thrydydd aelod o'r Panel a ddaw o blith Deon y Myfyrwyr Rhyngwladol, Penaethiaid Ysgolion, Arweinwyr Pwnc neu’r Uwch-swyddog Gweithredol, ac ni ddylent fod yn gysylltiedig â'r achos dan sylw.

10 Bydd gan y Panel yr hawl i chwilio am gyngor arbenigol lle credir bo hynny’n angenrheidiol.[footnoteRef:2] [2:  Mae’n bosibl y gofynnir am gyngor arbenigol gan adrannau yn y Brifysgol neu tu allan i'r Brifysgol, fel y bo'n briodol.] 


11 Rhoddir gwybod i Bennaeth yr Ysgol fod y cais yn cael ei ystyried gan y Panel Asesu Derbyniadau a chaiff y Pennaeth ei wahodd i ymgynghori gyda'r Tiwtor Derbyn perthnasol ac i gynnig sylwadau.

12 Bydd y Panel yn cynnal asesiad risg ac yn ystyried camau ymarferol y gellid eu cymryd i fynd i'r afael ag unrhyw risgiau a welwyd, a hynny heb amharu ar allu’r ymgeisydd i ddilyn y rhaglen astudio o’u dewis. Bydd y Panel wedyn naill ai yn:

· Awdurdodi derbyn y myfyriwr yn dibynnu ar benderfyniad academaidd y staff derbyn perthnasol. Gall y caniatâd hwn osod amodau a fydd yn cael eu nodi yn y llythyr cynnig;

· Cytuno i ofyn am wybodaeth ychwanegol, i roi cymorth wrth benderfynu; neu

· Penderfynu na ddylai’r myfyriwr gael ei dderbyn, gan roi rhesymau.

13 Os bydd y Panel yn penderfynu derbyn yr ymgeisydd, bydd yn ystyried hefyd a fyddai’n briodol i’r ymgeisydd gael caniatâd i gael lle yn llety preswyl y Brifysgol a bydd y Panel yn gwneud argymhelliad ar hyn i’w gyfleu i Bennaeth y Gwasanaethau Masnachol. Mae’r penderfyniad ynghylch rhoi lle ai peidio i ymgeisydd yn llety preswyl y Brifysgol yn fater ar wahân i’r mater o dderbyn yr ymgeisydd i’r Brifysgol, a chaiff y penderfyniad hwnnw ei gyfleu gan y Gwasanaeth Llety.[footnoteRef:3]
 [3:   Caiff yr ymgeiswyr hynny sy’n gorfod cael gwiriad CRB eu hasesu yn ôl eu haddasrwydd i fod mewn cysylltiad, yng nghyd-destun eu rhaglen, â phlant ac/neu oedolion agored i niwed. Bydd y penderfyniad i’w derbyn ar raglenni o’r fath felly yn cael ei ystyried fel cadarnhad y gellir cynnig lle iddynt yn llety preswyl y Brifysgol, heb risg i staff neu fyfyrwyr eraill.] 

14 Bydd y Panel yn penderfynu pa aelodau o staff, os o gwbl, a ddylai gael eu hysbysu ynghylch y wybodaeth a ddatgelwyd gan yr ymgeisydd ac unrhyw amodau a osodwyd wrth dderbyn yr ymgeisydd gan y Brifysgol, a hynny ar y sail a ydynt angen gwybod ai peidio. Er enghraifft, efallai y bydd y Panel yn penderfynu y dylai'r canlynol fod yn gwybod:

· staff academaidd neu weinyddol a fydd yn cael cyswllt personol agos â’r myfyriwr (er enghraifft, mewn ‘cyfarfodydd neu diwtorialau un-i-un’);
· Pennaeth Gwasanaethau Myfyrwyr (a fydd yn benodol yn ystyried anghenion cymorth a chefnogaeth y myfyriwr).

15 Os bydd Panel yn gwrthod derbyn ymgeisydd, yna gall yr ymgeisydd apelio at y Dirprwy Is-Ganghellor (Gweinyddu). Bydd y Dirprwy Is-Ganghellor hwnnw wedyn yn trefnu i banel o dri o staff uwch nad ydynt wedi ymwneud yn flaenorol â’r achos i adolygu’r penderfyniad ac i benderfynu p’un ai i gadarnhau’r penderfyniad ai peidio. Rhaid i’r apêl gael ei chyflwyno o fewn 28 diwrnod i ddyddiad penderfyniad gwreiddiol y Panel.

16 Pe na byddai ymgeisydd yn datgelu bod ganddynt euogfarn droseddol ac y caiff hyn ei ddarganfod cyn cofrestru, yna caiff unrhyw gynnig a wnaed ei dynnu’n ôl. Bydd peidio â datgelu euogfarn droseddol sydd wedyn yn cael ei ddarganfod ar ôl cofrestru yn arwain at wrandawiad disgyblu.

17 Dyma adegau eraill pan gaiff Panel Asesu Derbyniadau ei ymgynnull:

Bydd y Cofrestrydd Academaidd yn ymgynnull y Panel Asesu Derbyniadau yn yr amgylchiadau canlynol:

· os bydd ymgeisydd a dderbyniwyd yn derbyn euogfarn yn ei erbyn ar ôl cael cynnig gan y Brifysgol a chyn cofrestru. (Sylwer: ar ôl cofrestru bydd y gweithdrefnau disgyblu myfyrwyr yn berthnasol);

· os bydd unigolion oedd wedi cofrestru o’r blaen ar raglen ym Mhrifysgol Glyndŵr ac wedi gadael yn gwneud cais am gael eu derbyn eto i’r Brifysgol, ac y byddid wedi dilyn y weithdrefn ddisgyblu neu’r weithdrefn addasrwydd ar gyfer ymarfer petai’r unigolyn heb adael y Brifysgol; neu os bu digwyddiad ers i’r unigolyn adael y Brifysgol a fyddai wedi bod yn destun gwrandawiad disgyblu neu addasrwydd ar gyfer ymarfer petaent yn dal i fod wedi’u cofrestru fel myfyrwyr.

Yn yr achos olaf hwn, gall y Panel Asesu Derbyniadau ofyn am wybodaeth bellach, roi’r dystiolaeth ar brawf neu ofyn am gyngor arbenigol er mwyn dod i benderfyniad. Gall yr ymgeisydd wneud cyflwyniad ysgrifenedig i'r Panel.

Gall ymgeisydd neu gyn-fyfyriwr apelio yn erbyn penderfyniad y Panel drwy gyflwyno apêl ysgrifenedig i’r Dirprwy Is-Ganghellor (Gweinyddu). Bydd y Dirprwy Is-Ganghellor wedyn yn trefnu panel o dri o staff uwch, nad ydynt wedi ymwneud yn flaenorol â’r achos, i adolygu'r penderfyniad ac i benderfynu p’un ai i gadarnhau’r penderfyniad ai peidio. Rhaid i’r apêl gael ei chyflwyno o fewn 28 diwrnod o ddyddiad penderfyniad gwreiddiol y Panel.

